
Gh’et in meint la pueśia         
ca disìvma par Nadäl         
drìtt in pé in sla caréga         
prima ad vèr i nòss regäl ? 
 
E la bùsta sùtta al piàtt         
cùll bèll fräś ad circustànsa        
che po’ alśìva nòssa mär         
dòpp i’anvei e la pitànsa ? 
 
Gh’et in meint la cartulìna        
c’as mëtiva in meśś i ràgg’?       
par fä feinta d’iess in prìma             e 
scalä al màrci bàss ? 
 
E la prima biciclëta          
col rudéll par cascä mia         
e i ceròtt in sla baślëta 
e in di’uricc’ i’ave Maria ? 
 
Gh’et in meint a sc’iòpp ad lègn       
cun l’elàstigh e la mulëta         
c’al lasäva tütt i ségn          
in si pàgn e in sla fudrëta?  
 
E i piattei fatt in dl’acqua        
cun chi sàss tütt bèi rutònd         
in dla Trebbia peina d’acqua       
coi buśòn prufònd prufònd? 
 
Gh’et in meint quand śugävma 
al dutùr e a l’infarméra 



e col pontùri a curävma        
tütt al bàmbul cun la fréva ? 
 
 
 
 
E al caplein coi braghein cürt 
c’as mëtiva i prìm ad màgg’ ?        
e chìll srèśi dein in dl’òrt         
ca mangiävma in umàgg’ ? 
 
Gh’et in meint i deint da làtt  
ca mëtivma in sàll camein 
e sperànd che al dé dòpp 
a riväss un quäic sudein ?  
 
E la tromba ca sunäva 
quand a gnìva al baśulòn        
cun la curt  ca prufumäva        
s’al väriva al so furgòn ? 
 
Gh’et in meint ìll cupriöl 
fatt in dl’erba apéna śghä 
e ‘l profùm d’ìll màcc’ ad viöl 
in di canäi e in rìva ai prä? 
 
E quànd śugävma a nascundein  
in dl’estä e dòppa sein 
in dla piàssa o in giardein 
in scüròn o al ciär ad löina?  
 
Gh’et in meint  a cm’ era bèll       
quànd finìva al dé dla scòlla? 
tütt cunteint  cò in màn al pagèll… 
si però, al teimp cma ‘l vüla        


